
                                                                                                                          ՀՀ ԿԳՄՍ նախարար  

                                                                                                                         Ժաննա Անդրեասյանին  

                                                            

                                                      Առաջարկներ  

Հարգելի տիկին Ժաննա Անդրեասյան,  

15․08․2025 թ․ Ձեզ ուղղված գրությամբ տեղեկացրել էի, որ «Մեդիան հանուն 

կրթության» ՀԿ/mediaforedu.am կայքը ս.թ. հուլիսի 16-ից իրականացնում է «Էսսե՝ 

քննադատական մտածողությամբ» ենթադրամաշնորհային ծրագիրը՝ «Բյուջեներ 

քաղաքացիների համար» ծրագրի շրջանակում, Եվրոպական միության 

ֆինանսավորմամբ և «Իրավաբանների հայկական ասոցիացիա» ՀԿ-ի հետ 

համագործակցությամբ։ 

Նախ շնորհակալություն եմ հայտնում ծրագրի շրջանակներում մշակված և Ձեզ 

ներկայացված ինտեգրված էսսեի վերաբերյալ «Մեդիան հանուն կրթության» ՀԿ 

հարցումներին ըստ էության պատասխանելու համար։ ԿԳՄՍ նախարարության 

պատասխաններից հետո մասնագիտական դաշտում (ուսուցիչների, գրական-

գրականագիտական շրջանակների ակտիվ մասնակցությամբ) շարունակված 

քննարկումների արդյունքում «Մեդիան հանուն կրթության» ՀԿ-ն ամփոփել է 

առաջարկները՝ ինտեգրված էսսեի քննական ձևաչափով ներդրման վերաբերյալ։ 

Հաշվի առնելով 9-րդ դասարանում ինտեգրված քննական էսսեի ներդրման հետ կապված 

ուսուցիչների մտահոգություններն ու դժգոհությունները, ինչպես նաև Տավուշում երկու 

տարի անընդմեջ էսսեի քննության արդյունքների մեր վերլուծությունը, գրական-

գրականագիտական տեսանկյունից արտահայտված հրապարակային 

գնահատականները, բացի այդ՝ նկատի ունենալով հանրակրթության պետական նոր 

չափորոշչի որդեգրած սկզբունքներն ու նպատակները՝ «Մեդիան հանուն կրթության» ՀԿ-

ն առաջարկում է գործընթացի սահուն կազմակերպմանն ու արդյունավետության 

բարձրացմանն ուղղված փոփոխությունների տարբերակներ։ Առաջարկներն ու 

հիմնավորումները՝ ստորև․ 

1․ Հաշվի առնելով հանգամանքը, որ 15 տարեկանում մարդու վերացական մտածողությունը 

դեռևս զարգացման փուլում է (աղբյուրներ՝ Piaget, J. (1972). Intellectual evolution from 

adolescence to adulthood. Human Development, 15, 1–12, Piaget, J. (1970). Science of Education and 

the Psychology of the Child), և մտածական ուժերը բավարար չեն փիլիսոփայական խոր 

ընդհանրացումներ կատարելու, ինչպիսին ինտեգրված էսսեի դեպքում խաչվող հասկացության 

լույսի ներքո երկու տարբեր տեքստեր համակցելն է, առաջարկում ենք՝ 

Քննական էսսե գրել առանձին որևէ առարկայից (գրականություն, հայոց պատմություն)՝ 

ընտրությունը թողնելով աշակերտին։ Համակցված էսսեի պահանջը տեղափոխել ավագ 

դպրոց։ 

2․ Հաշվի առնելով գիտականորեն ապացուցված թեզը, որ մարդու ուղեղի զարգացման 

տեմպերը անհատական են, և միևնույն տարիքի երեխաների վերացական մտածողության և 

կոգնիտիվ հմտությունների զարգացման մակարդակը կարող է տարբեր լինել 3–6 տարի 

միջակայքով, ըստ որի՝ անթույլատրելի է բարդության նույն աստիճանի պահանջը 

ներկայացնելը տարիքային նույն խմբի բոլոր երեխաներին (աղբյուրներ՝ Vygotsky, L. S. 

(1978). Mind in Society — “Zone of Proximal Development”, Bruner, J. S. (1996). The 
Culture of Education)՝ առաջարկում ենք՝ 

 Ընտրության հնարավորություն տալ երեխաներին՝ որպես քննական գրավորի 

տեսակ առաջարկելով տեքստի վերլուծություն (փակ և բաց հարցեր, 

գրականագիտական առաջադրանքներ) և էսսե։ 

3․ Հաշվի առնելով ստեղծագործականության և ինքնուրույն մտահանգման խթանման 

կարևորությունը՝ առաջարկում ենք՝ 

3․1  Չկաղապարել սովորողին՝ պարտադրելով խաչվող հասկացություն կամ 

հարցադրումներ, ինչը սահմանափակում է ստեղծագործականության 

դրսևորումը, այլ հանձնարարել գրական որևէ ստեղծագործության կամ 

պատմական որևէ իրադարձության վերաբերյալ (առաջարկելով միայն թեման) 

գրել էսսե՝ թույլ տալով, որ սովորողն ինքնուրույն պնդում անի և փաստարկի։  

3․2․ Աշակերտին հանձնարարել, որ վերնագրի էսսեն։  

4․ Գիտելիքի գործնական կիրառական հմտության խթանումը բխում է 

Հանրակրթության նոր չափորոշչի պահանջներից․ ուստի առաջարկում ենք՝ 

Էսսեի գնահատման սանդղակում ներառել նաև գրագիտությունը՝ որպես 

բաղադրիչ։  

5․ Էսսեի գնահատումը բարդ գործընթաց է, և դժվար է ապահովել ուսուցչական մեծ 

համայնքի միասնական մոտեցում․ մեծ է կամայական մոտեցումների վտանգը։ 

Միջազգային փորձից հայտնի է, որ էսսեն առավել հաճախ գնահատում են 

վերապատրաստված գնահատողները, ոչ թե կամ ոչ միայն դասարանի ուսուցիչը։ 

Ուստի առաջարկում ենք՝  

5․1 Քննական էսսեների գնահատման իրավասությունն ընձեռել ուսուցիչներից 

բաղկացած անկախ հանձնաժողովներին, որոնց անդամները նախապես 

կմասնակցեն գնահատման մեխանիզմների վերաբերյալ հատուկ պարտադիր 

դասընթացին և կընտրվեն համակարգող հանձնաժողովի որոշմամբ։  

5․2 ԿԳՄՍ նախարարությանը վերապահել բաց և թափանցիկ մրցույթով 

համակարգող հանձնաժողովի ձևավորումը, որը բաղկացած կլինի գնահատման 

մեթոդաբանության մասնագետներից, բուհերի ներկայացուցիչներից և առնվազն 

երրորդ տարակարգ ունեցող ուսուցիչներից։ 

5․3 Վերապատրաստման ծրագրի մեջ ներառել՝ 

 գնահատման չափորոշիչների միասնական մեկնաբանում, 

 օրինակների համատեղ վերլուծություն, 

 միասնական չափորոշիչներով գնահատման պրակտիկ առաջադրանքներ։ 

5․4 Վերապատրաստումն ավարտելուց հետո միայն իրավունք ընձեռել 

գնահատել երեխաների քննական էսսեները։  

5․5 Էսսեների ստուգումը կազմակերպել անանուն եղանակով՝ առավելագույնս 

ապահովելով անկողմնակալություն։ 

5․6 Ամբողջ գործընթացը՝ մրցույթից մինչև գնահատման փուլ, իրականացնել 

բաց, թափանցիկ և հաշվետու ձևաչափով։ Սա կբարելավի ուսուցիչների և 

հասարակության վստահությունը համակարգի նկատմամբ, ինչը կարևոր է նոր 

ձևաչափի կայուն և արդար գործարկման համար։  

Նկատի ունենալով մասնագիտական շրջանակների դիրքորոշումները, որոնք 

արտահայտված են mediaforedu.am կայքում, խնդրում եմ քննարկել այս 

գրությամբ ամփոփված առաջարկները և հնարավորինս սեղմ ժամկետում գրավոր 

կարգով հայտնել նախարարության դիրքորոշումը վերոնշյալ առաջարկների 

վերաբերյալ։ Խնդրում եմ պատասխան գրությունն ուղարկել 

mediaforeducation.ngo@gmail.com էլ հասցեով։  

Կանխավ շնորհակալություն։  

 

Հարգանքով՝  

«Մեդիան հանուն կրթության» ՀԿ նախագահ Անուշ Մարտիրոսյան  

     

     

                                

9․12.2025 թ.  

